
1.0 Selelekela  

 

Kgwebo ya Koro Afrika Borwa  

 

Koro ke sejothollo sa bohlokwa, mme ke sa bobedi se latelang poone ho ya ka tlhahiso le sebaka 

moo se jalwang teng. Koro e jalwa sebakeng se etsang makgolo a supileng a metso e mehlano a 

dikete ho isa milioneng ya dihekethara, e leng se hlahisang palohare ya selemo ya ditone tsa milione 

e le nngwe le halofo ho isa ho dimilione tse peli le halofo. Diprovense tse hlahisang koro ke 

Foreisetata, e latelwe ke Kapa Bophirimela le Kapa Leboya. Tlhahiso ya diprovense tse ding ke e 

nyane. Ditlhoko kaofela tsa koro Afrika Borwa ke ditone tse pedi le halofo tsa dimilione, e leng palo 

e phahameng ho feta tlhahiso ka kakaretso. Hore Afrika Borwa e kgone ho fihlella ditlhoko tsa yona, 

koro e romellwa ho tswa Argentina, Dinaha tse Kopaneng tsa Amerika, Jeremane, Canada, Ukraine 

le United Kingdom. 

 

Koro ea bohobe e hlahiswa e le ngata papisong le koro e sebeliswang ho etsa lijo tse ling. Koro ena e 

sebedisetswa ho etsa maqebelekwane, diphaphatha, dikuku le dino tse lomositsweng tsa jwala. 

Mofuta o mong wa koro ona o sebediswa ho etsa biscuits, pasta, macaroni, noodles le couscous. 

Dihlahiswa tse ding tse tswang ho yona ke dijo tsa diphoofolo, mohlala; lehlaka le moroko kapa 

semelese. Koro ke mohlodi o theko e tlase wa dimatlafatsa mmele, dihaha mmele tse ka kgonwang 

ke batho ba bangata. Dijothollo tsa koro di fupere dimatlafatsa mmele, dihaha mmele, mafura le 

dithibela mafu. 

 

Mohlodi wa koro le ho phatlalla ha yona 

Ho kgolwa hore koro e ne e qale Botjhabela bo Haufi, mabatoweng ao kajeno a nkilweng ke Syria, 

Turkey, Afghanistan, Iraq le Iran. Dijothollo tsa koro ya lapeng di ile tsa fumanwa masalleng a kgale 

a ditshibollo Ali Koshi ho la Iranian Khusistan, ho tloha kgale dilemong tsa bo 6500 pele ho Kreste, 

ha mmoho le Anatolia ho la Turkey, ho tloha kgale dilemong tsa bo 5500 pele ho Kreste. 

 

Ho lengwa ha koro ho ile ha phatlalla ha ba ha fihla India, Pakistan le China ka Botjhabela, ha fihla 

mafatsheng a Mediterranean ka Bophirimela, U.S.S.R. ha mmoho le mafatshe a mang ka Leboya. 

Mona Afrika Borwa Jan van Riebeeck o e tsebahaditse mahareng a mongwahakgolo wa sekete 

makgolo a supileng nakong ya ho fihla ha hae Kapa ka 1652. Ka mora moo, e ile ya phatlalla ya ba 

ya fihla Diprovenseng tsa Kapa Bophirimela, Kapa e Borwa Bophirimela le Foreisetata. 

2.0 Dikarolo tsa semela sa koro 

Koro e tswa lelapeng la majwang jwalo ka poone le mabele, molokong wa dijothollo tse nyenyane. 

Ke semela se tlwaelehileng, se nang le metso, mahlaka a nang le makala, mahlaku, dipalesa le peo. 

Setshwantsho 1 se bontsha dikarolwana tsa kgolo tsa semela sa koro.  

 

Metso ï Semela sa koro se na le mefuta e mmedi ya metso, e leng e qalang peong le e tswang ka 

thoko. Ka bobedi e qala ho ba teng hoba peo e qale ho mela. Nakong ya ho mela ha peo, metso e 

qalang peo e boela e hlahisa e meng hape e mene ho isa ho e tseletseng e tswang ka mahlakoreng. 

Tsena kaofela di hlahisa sehlopha sa metso ya sehloho se tla hola ho fihlela dimithareng tse pedi ka 

botebo le ho tshehetsa semela ho fihlela metso e tswang maqhutsung ka mahlakoreng e hlaha.  Metso 

e hlahang ka mahlakoreng e amana le mahlaka a holang mme a bonahala ha ho hlaha lehlaka la bone. 

Papisong le metso e tswang peong, ena e tswang mahlakoreng e metenya, mme re ka re e hlaha e 

rapame. Metso ena e rapameng e tswela pele maqhutsung a tlasetlase, a mararo ho isa ho a supileng a 

semela. Metso e tla hlaha maqhutsung a ka hodimo, e leng ka hodima mobu, e ka nna ya sitwa ho 

kenella mobung, mme ya qetella e tshwana le mahlakanyana a makgutshwanyane, a hlahang kutung 

ya semela. 

  

Kutu  ï Kutu ya semela sa koro e fapana ka bophahamo, e leng se itshetlehileng feela ka mofuta wa 

peo. Maqhutsu a mane ho isa ho a supileng a mahareng a lekala, a a lelefala, mme a etsa dipalesa. 

Kutu e nkile sebopeho sa sedikadikwe, e tiile, e na le maqhutsu, mme ebile e na le maqhutsu a 

mahareng. Ho lelefala ha maqhutsu ho tswela pele ho fihlela ho lekane. Maqhutsu a mahareng a 

lelefala jwalo ka bolelele ho tloha kutung ho fihlela leqhutsung le hodimodimo le jarang hloho.  

Maqhutsu a tlasetlase a makgutshwanyane ho feta a hodimo. Matla a kutu a bohlokwa mabapi le ho 

jara hlohwana eo ebang ha ho jwalo, e ka nnang ya putlama. Mahlaka a hola ho tloha kutung tlasa 

mobu, mme palo ya mahlaka semeleng e ka ba pakeng tsa hlano ho isa ho mashome a mabedi, ho ya 

ka mofuta wa peo, palo ya dimela, matsatsi a ho jalwa le menontsha. Mefuta ya dipeo tsa mariha e 

hlahisa mahlaka a mangata ho feta mefuta ya peo ya selemo ka baka la serame se hatsetsang peo le 

ho potlakisa ho hlaha ha dipalesa. 

  

Lehlaku ï Lehlaku le na le lekgaba, karolwana e tshesane e tlohang karolong e ka hodimo ya 

lehlaku, hlohwana le kgohlopo. Lekgaba le lelelele, le lesesanyane, mme le ntse le ba lesesanyane 

haholo ho ya ntlheng. Kgohlopo e ithatela ka kutu ho tloha leqhutsung ho ya tlase, ha ka lehlakoreng 

le leng e ena le ligule e e hokahanyanang le lekgaba le leketlileng. Mahlakoreng a dikgokahanyo ho 

teng lera le lesesanyane. Karolo ya lehlaku e hokahaneng le kutu e ba tenya, mme e etsa leqhutsu le 

thata. 

 

Hlohwana ï Tlhophiso ya dipalesa e atisang ho bitswa hlohwana e na le dikarolo tsena; mofollelo, 

dipalesana, floret , makgapetla, makgapetlana le peo. Mofolelo ke lehlaka le matswedintsweke leo ho 

kgomeleditsweng dipalesana ho lona, mme le fumanwa karolong ya qetelo ya kutu. Ho teng phapano 

e itseng mabapi le boholo le kgolo ya hlohwana, moo re lemohang hore dipalesana tse kgolokgolo, 

tse tswetseng pele ka ho fetisisa di fumanehang karolong e hare ya hlohwana. Maemong a seng matle 

a kgolo, dipalesana tse tlasetlase hammoho le tse hodimodimo hlohwaneng di ka nna tsa tswelapele 

ka mokgwa o fokolang, mme tsa hloka dipalesa tse nonneng. Palesana e na le dibopeho tse pedi tsa 

kgohlopo, e leng makgapetla le makgapetlana a ka hare a tshireleditseng botona le botshehadi ba 

palesa. Tse bopang botona ke thutswana e leng kgutshwane haholo, hammoho le mokotlana oa 

phoofo ea botona o mosehla. Mokotlana o fupere phoofo e ngata sebakeng sa ho tswadisa. 

Botshehadi bo entswe ka popelo e fupereng lehe le le leng, molomo o amohelang phoofo ea botona 

le lelana le fitisang phoofo.  

 

Ha ho atamela nako ya ho etsa dipalesa, tlhophiso ya dipalesa e se e phethahetse ka hohlehohle. 

Phoofo ea botona le lehe popelong dia kopana mme peo e qaleha ho bopeha e hola. Ka mora ho 

kopana ha phoofo ya botona le lehe palesa e ya buleha, mme mokotlana oa phoofo ya botona o ya 

tswa o leketle. E ka ba karolo ea mashome robedi tselela lekgolong ea dipalesa tse thunyang nakong 

ya motsheare. Dipalesa di ba ntle haholo mofuthung o mahareng a 130C le 250C. Semela sa koro ka 

bongwe se kgona ho itsella phoofo ya botona leheng ka bo sona paleseng le hoja karolo e ka bang 

ngwe ho isa nne lekgolong e ka nna ya fumana phoofo ya botona semeleng se seng sa koro ka 

phapanyetsano. Nyalano ya phoofo le lehe di qala bohareng ba hlohwana ho ya tlase le holimo.  

 

 

 

Peo ï Peo ya koro ke tholwana e ommeng. Karolo e ka morao e boreledi, ha e ka tlase yona e na le 

lepatso le tebileng. Peo ena le pelo le sesiu sa phoofo. Pelo e ntlheng e nngwe ya lehlakore le leng la 

peo ea koro, ha ka ho le leng qetellong e na le meritshana. Pelo e akaretsa metso e sa bonahaleng ka 

mahlo le lehlaka le le nyenya le sa bonahaleng ka mahlo, e be lera le ntsa lero. Scutellum ke karolo e 

thusang ho meleng ha peo, hape e monya ditswekere tse qhibidihang tse tswang sesiung sa phoofo.  

Setshwantsho 1:  Semela sa koro 

3.0 Kgolo le tswelopele ya dijothollo 

Semela sa koro se feta mehatong e mmalwa ho tloha ho meleng ha peo ho isa kgolong e 

phethahetseng. Ka kakaretso, mehato e mene, e leng ngatafalo ya mahlaka, ho lelefala ha kutu, 

hlohwana le ho tlala ha yona, hammoho le kotulo. 

 

Ngatafalo ya mahlaka ï E etsahala dibeke tse ka bang tshelela hoba peo e mele, mme ena ke nako 

ya ho hlaha ha mahlaka a ngata, e leng karolong e mahareng pakeng tsa kutu le metso. Mefuteng ya 

dipeo tsa mariha, mahlaka a mangata a ba teng ho feta dipeong tsa selemo, lebaka ke hobane serame 

se thusa hore semela se hatsele, mme sena se thusa ho hlahisa lero le thusang ngatafalong ya mahlaka 

ana. Bolelele ba letsatsi le bona bona le seabo se seholo ngatafalong ya mahlaka. Mahlaka a eketseha 

ka mahlakoreng ho ena le ho hola a lebile hodimo. A mang a mahlaka a hlahisa dihloho. 

Setshwantsho 2  tlase mona se bontsha mohato wa ho hlaha ha mahlaka. 

 

 

Setshwantsho 2: Ho hlaha ha mahlaka 

 

Ho lelefala ha mahlaka ï Ho nka nako e ka bang dibeke tse nne, mme mohatong ona ke moo 

mahlaka a bang le maqhutsu a mahareng, mme a eketsehang ka bolelele le ho ngatafala ka palo ya 

maqhutsu a mahareng.  Mahlaka mahareng a maqhutsu a mabedi a qalella ho lelefala. Mahlaka a 

neng a hola ka mahlakoreng jwale a qala ho tiya. Mahlaku a mangata a tswang mahlakeng jwale a a 

eketseha, e leng se laolwang ke mofuthu, menontsha le mongobo.  Setshwantsho 3 se bontsha ho 

lelefala ha mahlaka.                

Setshwantsho 3: Ho lelefala ha mahlaka 

 

Ho etsa dihloho ï Dimela tsa koro di na le mahlaku a mane ho isa ho a robedi kutung ya sehlooho 

nakong eo mohato wa kgolo o fetohang ho tloha ho wa kgolo le tswelopele ho ya ho tswaleng. 

Motjheso o fetang 300C nakong ya popeho ya dipalesa ho hang o baka ho folotsa ho phethahetseng. 

Hlohwana ka nngwe e ba le dipalesa tse robedi ho isa leshome le metso e mmedi. Ke dipalesana tse 

ka tlase ho halofo tse phethang nyalano, ha tse ding kaofela di nyopa, kapa di sa tsweleng pele ka 

mokgwa o kgotsofatsang.  

Setshwantsho 4: Dikarolo tlhophisong ya palesa 

 

Palo ya dipalesana e a laolwa, mme e fapana pakeng tsa mashome a mabedi le mashome a mararo, 

mme e amana haholo le bolelele ba nako ya mohato wa kgolo. Ha nako ya mohato wa kgolo le 

tswelopele e lelefala, le palo ya dipalesana le yona e a phahama jwalo. Setshwantsho 4 se bontsha 

dikarolo tsa tlhophiso ya palesa. Mohato wa ho jara dihlooho o nka dibeke tse ka bang nne. Tlase 

mona setshwantsho 5 se bontsha mohato wa ho jara dihlooho. 



 11 

 

Setshwantsho 5: Mohato wa ho jara dihloho 

 

 

Nako ea kotulo ï Nyalano paleseng e qala karolong e hare ya hlohwana, mme e tswela pele ho ya 

tlase le ho ya hodimo nakong ya matsatsi a mahlano. Dipalesa tse bohare ba hlohwana di tlolelwa 

matsatsi a mabeli ho isa a mane ho feta dipalesa tse thokonyana. Dijothollo tsena hangata di na le 

boima bo boholwanyane. Ka mora ho tlolelwa ha palesa, peo e nyenyana e hola ka potlako. 

Ketsahalo ena e nka karolo ya mashome a mabedi ho isa ya mashome a mararo ya nako ya ho tlatswa  

ha peo.  

 

Setswantsho 6: Koro e fihletseng kotulo e phethahetseng 

Mohato o diehang wa ho tlatswa ha peo o kgannela phethahalong e iponahatsang ka mahlaku a 

ommeng le ho thatafala ha dikahare tsa peo. Setshwantsho 6 se bontsha koro e fihlileng kotulong e 

phethahetseng. 

 

Mehato e fapaneng ya kgolo korong e hlaloswa ho ya ka sekala sa Zadocks, khoutu ya Feeke le ya 

Joubert, moo mehato ya sehlooho e boetseng e arotswe ho feta moo ho ya ka mehato e menyane. 

Setshwantsho 7 mona tlase se bontsha mehato kaofela hammoho le dikarolwana tsa kuno, ha 

Setshwantsho 8 sona se bontsha mehato ya sehlooho ya semela sa koro. 

 

 

 

Setshwantsho 7:  Mehato ya kgolo ho ya ka sekala sa Feeke, Zadock and Joubert, le 

                                          karolwana tsa kuno ya koro 

Setshwantsho 8:  Mehato ya sehlooho kgolong ya koro 

 

 

 

4.0 Ditlhoko tsa tikoloho 

 

Motjh eso le mohatsela 

Dijothollo tse nyane tse hlahiswang Afrika Borwa kaofela ke dijothollo tsa mariha tse tshwanetseng 

ho jalwa nakong ya sehla sa hwetla, sa mariha kapa sa selemo. Mefuta ya peo e fapana ka ditlhoko 

tsa nako ya kgolo, bolelele ba letsatsi le mohatsela kapa motjheso, e a fumaneha le ho tlwaetswa 

mabatowa kaofela a tlhahiso a Afrika Borwa. Ka ha dijothollo tse nyane di hloka mongobo nakong 

ya mariha, ya selemo le mathwasong a hlabula, ho bohlokwa hore semela se fumane metsi nakong 

ena. Mabatoweng a pula tsa mariha Afrika Borwa, Provenseng ya Kapa Bophirimela, pula e 

lekaneng hangata e fumanwa nakong ya kgwedi tsa mariha ho kgotsofatsa ditlhoko tsa semela. 

Diprovenseng tse ding tsa naha, ha ho pula kapa ke pula e nyane e bang teng mariha. Koro e 

hlahiswang mabatoweng ana e tshwanetse ho nosetswa kapa metsi a fumanwe ka mokgwa wa poloko 

ya metsi mobung. Mabatowa a ka hlahisang koro a Diprovenseng tse ka Leboya a tlamehile ho ba le 

mobu o nang le bokgoni ba ho tshwara metsi a mangata hore metsi a lekaneng a lehlabula le fetileng 

a ka bolokwa le ho sebediswa ho fihlela nako ya pula tsa pele tsa selemo di fihla hape. Le hoja koro e 

nosetswang e ka nna ya jalwa kae kapa kae dihlabeng tsa Afrika Borwa, tlhlahiso ya dibaka tsa moo 

ho sa nosetsweng e batla e fella feela Foreisetata le dibakeng tse potapotileng, tsa mobu o loketseng. 

Ka tlwaelo re ka re, dijothollo tse nyane di hloka dinoko (millimetre) tse makgolo a mararo a metsi 

nakong yohle ya sehla sa tlhahiso hore kuno e kgotsofatsang e tle e fihlellwe. Mabapi le dibaka tsa 

moo ho sa nosetsweng, empa ho nang le metsi a bolokilweng mobung, lekgolo le mashome a 

robileng meno e meli a linoko a fumanwa  mobung, ha lekgolo le mashome a mahlano ho isa ho 

makgolo a mabeli e le a pula tsa selemo. 

 

Dijothollo tse nyane mehatong ya ho mela ha peo le ho hlaha ka hodima mobu le ho hlahisa 

makgaba, ha di tshabe serame. Mefuta ya mariha e batla serame haholo bonyane matsatsi a leshome 

ho isa dibekeng tse robedi hore dimela di kgone ho hatsela le ho fihla boemong ba ho etsa mahlaka. 

Mefuta ena ya koro e ka jalwa ka tekanyetso e tlase ya peo (15-30 kg/ha).  Koro ya selemo, jwalo ka 

mefuta e meng e jalwang dibakeng tse nosetswang le tsa Kapa Bophirimela, ha e hloke serame, empa 

e ke ke ya utlwiswa bohloko ke serame nakong ya tshimoloho ya kgolo ya tsona. Koro ya selemo e 

ke ke ya etsa mahlaka a mangata jwalo ka mefuta ya mariha, mme ka baka lena, ho tla hlokahala 

tekanyetso e holimo ya peo (80-120 kg/ha) dibakeng tsena. Le ha ho le jwalo, dijothollo kaofela tse 

nyane di tshabana le serame ha di tswala, e leng nakong eo kgolo e seng e le ka hodima mobu kapa 

ho se ho hlahile hlohwana. Serame nakong ena, hangata ka Loetse le Mphalane se ka baka tshenyo e 

mpe haholo dijothollong. 

  

Dijothollo di ka nna tsa utlwiswa bohloko dinako tsa komello, kapa tse motjheso. Kgatello ya 

motjheso e bakwa ke ha maemo a komello a eba teng, mme a amana le meya e ommeng, e 

futhumetseng. Kgatello ya motjheso ka ho qolleha e ka baka tshenyo nakong ya mohato wa ho etsa 

dipalesa. 

 

Pula 

Dijothollo tse lengwang mabatoweng a pula tsa hlabula, mobung o ommeng kapa o nosetswang, di 

fihlella kgolo e phethahetseng mathwasong a hlabula ho tloha ka Pudungwana ho isa ho Tshitwe.  Ke 

nakong ena he, moo pula le sefako di ka bakang tshenyo semeleng se ntseng se fihlella boemo ba ho 

butswa. E batla e le mefuta kaofela ya peo e angwang ke ho mela ha peo lihlohwaneng e le 

masimong pele ho kotulo, mme e tshwanela ho kotulwa kapele ho thibela ho theoha ha boleng kapa 

ho mela ha peo. Koro e sa kotulweng ka nako kapelenyana e ka senyehelwa ke boleng ba yona, mme 

ya ba ya hlaselwa ke hlobo, e leng se bonahalang ka ho fetoha ha mmala hlohong (ho ya bosehleng 

ba kgauta, bosweung le botshong). Sefako nakong ena ya ho hlaha ha hlohwana se ka baka tshenyo e 

kgolo kunong, mme mohato o ka etswang ke balemi ho qoba sena ke ho sereletsa lijalo ho ba 

insurance kgahlanong le tshenyo e bakwang ke sefako. 

  

Kapa Bophirimela e fumana pula e nyane haholo, mme ha ho sefako sa letho nakong ya kotulo, empa 

meya e matla nakong ena e ka baka tahlehelo e kgolo dijothollong, haholoholo kgareseng le 

haboreng. Ke ka baka lena dijothollo tsena di helwa pele di fihlella boemo ba kotulo, mme di 

bokellwa hamorao ka motjhine o kotulang. Maemong a tshohanyetso moo pula e ka nnang ya eba 

teng dijothollong tse hetsweng yaba ha di bokeletswe, tshenyoho e tshwana le ya dijalo tse eme e ka 

etsahala.  

 

Ho jala mofuta ka mong wa peo nakong e nepahetseng, e kgothaletswang, ho ya ka lebatowa ka leng, 

ho tla thusa ho fokotsa kotsi ya tshenyo e ka bakwang ke diphetoho tsa maemo a leholimo, tse kang 

komello, motjheso, mohatsela le pula. Ka ha mefuta e kgothaletswang e fetile ditekong nakong ya 

dihla tse ngata tikolohong ka nngwe, mme kgatello yohle e kgonahalang e hlokometswe ha ho etswa 

dikgothaletso, jwale ho ipapisa le dikgothaletso ho tla fana ka menyetla e metle ya ho fumana kotulo 

e ntle.  

 

Ditlhoko tsa mobu 

Dijothollo tse nyane ka kakaretso di kgona ho mela hantle mefuteng e fapaneng ya mobu, mme ka 

lebaka lena, e ka mela mebung yohle e teng ya Afrika Borwa, ho kenyelleditswe mobu o letsopa 

haholo, o lehlabathe haholo, o majwe haholo, ha feela ditlhoko tsa tikoloho di kgotsofatsa.  

Dijothollo tse nyane le ha ho le jwalo di batla di tshaba bodila mobung, mme di hloka pH (Kcl) ya 

bonyane 4.5. Mananeo a Kalala a ho boloka pH e le maemong a amohelehang ke karolo ya bohlokwa 

haholo ya tlhahiso ya dijothollo tse nyane dibakeng tse ngata. Dijothollo tsena di tshabana le letswai 

le lengata haholo le bang teng moo ho ileng ha nosetswa, mme mebu e letswai haholo ha e a lokela 

tlhahiso.  

  

Mabapi le tlhahiso mabatoweng a moo ho sa nosetweng teng ho tsepilwe pula tsa lehlabula, ho 

hlokahala mobu o ikgethileng o nang le bokgoni ba ho tshwara metsi. Mebu ena e tshwanetse ho 

kgona ho tshwara bonyane 180mm ya metsi pele ho nako ya ho jala, mme haholoholo ke mobu o 

akgang mefuta e mmedi. Mefuta ya mebu e kang Avalon, Westleigh, Clovelly, Longlands le 

Pinedine e na le lekgapetla le matla la letsopa le thibelang metsi a bolokilweng hore a lahlehe, mme 

ka baka lena ke mebu e loketseng ho ka boloka metsi. Mobu o monyang metsi hantle jwalo ka 

mefuta ya mobu wa Hutton ha e metle mabapi le tlhahiso dibakeng tse sa nosetsweng, empa e loketse 

moo ho nosetswang teng.  

 

5.0 Mekgwa e sebediswang temong le dimeleng 

Mekgwa ya temo ya dijothollo 

Lebitsong la moruo, temo le dimela, ho molemo ho jala koro tlasa mokgwa o motle wa 

phapanyetsano ya dijothollo. Kuno ya dijothollo e a eketseha, ha mathata a mahola, dikokwanyana le 

malwetse, a fokotseha haholo. Mokgwa o motle wa phapanyetsano ya dijothollo ke oona feela o 

laolang kuno le phaello. Ke matsete a bohlokwa a ho qoba kotsi. Phapanyetsano e rerilweng hantle le 

ho tsamaiswa hantle e fokotsa ditjeo tsa tse sebediswang temong, e eketsa kuno le ho fokotsa dikotsi 

tlhahisong.  

 

Ha ho mokgwa wa phapanyetsano o tla lokela tlhahiso mabatoweng kaofela. Molemi e mong le e 

mong o tshwanetse ho rera le ho ntshetsa pele mokgwa wa nako e telele, o tshwarellang, o ka 

lokelang maemo a fetohang, o kenyelletsang tsamaiso yohle ya mobu le dimela hammoho le temo ka 

kakaretso. Kgetho ya sejothollo mabapi le tshimo ka nngwe e tshwanetse ho thehwa ho shebilwe 

tjhelete e tla kena qetellong, ditjeo tsa tse sebediswang mobung, nalane ya tshimo le ya 

phapanyetsano ya dijothollo. Phapanyetsano ya dijothollo maemong a itseng e tla laolwa ke tse 

latelang: 

(a) Maikutlo a molemi le seo a se habileng. 

(b)  Merero e fapaneng ya tshebetso polasing le ditheko tsa sebele tsa thepa. 

(c)  Tjhelete e tshwarwang ka matsoho le ditaba tsa ditjhelete tsa dijothollo tse lenngweng. 

(d) Mekgwa ya tsamaiso ya temo le dimela. 

(e)  Boemo ba ho nona ha mobu le bodila. 

(f)  Pula kaofela hammoho le kabo nakong ya sehla sa kgolo. 

(g)  Bongata ba mahola masimong. 

(h)  Phapanyetsano ya dijothollo tse lokisang Nitrogen le tse itshetlehileng ka Nitrogen. 

(i)  Malwetse a dimela hammoho le dikokwanyana. 

(j)   Thibelo ya malwetse a jarwang ke mobu. 

(k)  Metjhine e leng teng le disebediswa.  

(l)  Ditlhoko tsa mehlape le tsa furu. 

(m)  Ditlhoko tsa mmaraka. 

Menyetla ya mokgwa o tshwarellang wa phapanyetsano ya dijothollo ke phokotseho ya malwetse, 

phokotseho ya mahola, keketseho ya monono wa mobu le ya phaello. 

  

Tokiso ya mobu sebakeng sa ho jala 

Tsimo e lengwa hore maemo a matle a be teng a ho jala koro. Maemo a jwalo a kenyeletsa mobu, 

moo metsi a lekaneng a bolokwang teng hore peo e mele, le tswelopele ya pele kgolong ya semela. 

Mabapi le tlhahiso ya koro lehlabula maemong a e eseng a nosetso, ho sebediswa mokgwa wa 

sejwalejwale wa ho phethola mobu (Setshwantsho 9). Mabapi le tlhahiso ya koro lehlabula maemong 

a tlasa nosetso, hang feela ka mora kotulo ya dijalo tseneng li lemilwe ka Motsheanong, masimo a 

lengwa ka mohoma, a ekgwa ka tetse, ebe ho jalwa koro. Ke feela dibeke tse pedi tse mahareng, tse 

sebedisetswang mesebetsi ya masimong. Ho teng mefuta e meraro ya ho phethola mobu, eo ka 

tlwaelo e atisang ho sebedisa tlhahisong ya koro, e leng, mokgwa wa sejwalejwale wa ho phethola 

mobu, mokgwa wa sekgalekgale, le wa tshebediso ya peo ka ho otloloha. 

 

Mokgwa wa sejwalejwale (Setshwantsho 9) o kgothaletswa moo ho jalwang koro-ka-mora-koro, e 

leng moo kotsi e phahameng ya bolwetse ba metso, mme kotsi ya moya le kgoholeho ya metsi e leng 

nyane. Kotulo e ba kgweding ya Tshitwe ho ya ho Pherekgong. Hang ha maemo a mobu a dumela, 

ho phetholwa ha mobu ho ka etswa ka tetse. Ho lema ho ka etswa pakeng tsa Pherekgong le Hlakola 

dibakeng tse sa nosetsweng, le pakeng tsa mahareng a Hlakola le qetellong ya Hlakubele, dibakeng 

tse mongobo (Setshwantsho 10). Masimo a tlohelwe a ntse a le jwalo ho fihlela ka Phupu ha nako ya 

ho jala e fihla.  

 

Ho lema ho okolang ka hodimo, ho sa tebang, (Setshwantsho 11) ho ka sebediswa ho thuha makwete 

le ho batalatsa tshingwana  pele ho ka jalwa. 

              Setshwantsho 9:  Mokgwa wa sejwalejwale wa ho phethola mobu 

 

Setshwantsho 10: Mohoma o lemang  

Setshwantsho 11: Ekge ya tetshe  

 

Mokgwa wa sekgalekgale wa ho phethola mobu (Setshwantsho 12) o kgothaletswa dibakeng tsohle 

moo ho nang le kotsi ya moya le metsi ka baka la letsopa le lengata mefuteng ena ya mebu. Kotulo e 

ba ka Pudungwana ho ya ho Tshitwe. Ekge ya tetshe e a sebediswa ho laola mahola. Ho phethola 

mobu ho tebileng ho etswa ka Hlakubele ka sesebediswa sa thaene. 

 

Hore o kgone ho kwala bokahodimo ba mobu, sebedisa mokgwa o sa tebang wa ho lema, hore o 

kgone ho lokisa tshimo le ho laola mahola, mme ka mora moo o ka jala koro ho ya ka 

tataiso, mme o bile o sebedisa plantere ya koro e nang le matshwao a hlakileng a ho lekanya 

(Setshwantsho 13). 

 

Setshwantsho 12:  Mokgwa wa sekgalekgale wa ho lema 

Setshwantsho 13:  Plantere ya koro 

 
Peo le ho jala 

Nako e nepahetseng ka ho fetisisa ya ho jala e laolwa ke dintlha tse ngatanyana, tsa bohlokwa ka ho 

fetisisa hara tsona e leng motjheso kapa serame le mongobo nakong ya ho hola ha dimela. Koro e 

batla serame hore peo e hatsele ka sepheo sa ho potlakisa ho tswala. Koro e jalwa maemong a moo 

ho sa nosetsweng le moo ho nosetswang, dibakeng tsa pula ya hlabula, ha dibakeng tsa pula ya 

mariha teng e jalwa tlasa maemo ao e seng a nosetso feela. Mabatoweng a pula tsa hlabula, ho jala ho 

qala ka Mmesa ho fihlela ka Phupu, ha nakong tsa sehla sa kgolo mariha ho jala ho qala ka 

Motsheanong ho fihlela ka Phupu. 

 

Bongata ba peo e sebediswang ke dikilograma tse mashome a mabeli ho isa ho mashome a mararo 

haekethareng moo ho sa nosetsweng. Moo ho nosetswang bongata ba peo ke mashome a robileng 

mono o lemong ho isa ho lekholo le mashome a mabeli. Ho arohana ha peo pakeng tsa mela ke 

mashome a mane ho isa mashome a mahlano a linoko, ha meleng peo e arohana linoko tse supileng 

ho isa ho tse leshome le metso e mehlano ha ho sebediswa plantere. Peo e tshwanetse ho sunngwa 

mobung botebo ba linoko tse hlano. Ka mehla sebedisa peo e fetileng ditekong hore o kgone ho laola 


